
அருண் ஜேட்லி
(மாநிலங்களவை எதிர்கட்சி தலைவர்)

எம்.பி.க்கள் மற்றும் எம்.எல்.ஏக்கள் ஆகியோர் மீது தொடரப்படும் ஊழல் 
வழக்குகள் தொடர்பாக“பொது நல அறக்கட்டளை” தன்னார்வ அமைப்பு தாக்கல் 
செய்திருந்த மனுவை விசாரித்த உச்ச நீதி மன்றம் நேற்று ஒரு இடைக்கால உத்தவு 
ஒன்றை அளித்தது. ஊழல் வழக்குகள் அல்லது  இரண்டு அல்லது அதற்கும் 
அதிகமான ஆண்டு கால சிறைத்தண்டணைக்குரிய ஊழல் வழக்குகள் மற்றும் 
வேறு மோசமான குற்றச்சாட்டு தொடர்பான வழக்குகள் மீது நாள்தோறும் 
விசாரணை நடத்தி, குற்றம் பதிவு செய்யப்பட்டத் தேதியிலிருந்து ஒரு வருடத்திற்குள் 
இந்த விசாரணையை சம்பந்தப்பட்ட நீதி மன்றம் நடத்தி முடிக்க வேண்டும் 
என உத்தரவிடப்பட்டுள்ளது. மேலும், ஒரு வருடத்திற்குள் இந்த விசாரணை 
முடிக்கப்படவில்லை என்றால், அதற்கான காரணங்களை விசாரணை நீதிபதி உயர் 
நீதி மன்ற தலைமை நீதிபதியிடம் சமர்ப்பிக்க வேண்டும் என்றும உச்ச நீதி மன்றம் 
உத்தரவிட்டுள்ளது. 

அரசியலை கிரிமினல்மயமக்குவது என்பது இந்திய அரசியல் களம் எதிர்கொண்டுள்ள 
மிகவும் ஆபத்தான பிரச்சினையாகும். கிரிமினல் பின்னணி உள்ள நபர்களையும் 
குற்றப்பத்திரிகைகள் மீதான விசாரணை நிலுவையில் உள்ள நபர்களையும் அரசியல் 
கட்சிகள் வேட்பாளர்களாக நிறுத்துவது, ஒரு வியாதியாக உள்ளது. இப்படிப்பட்ட 
நபர்கள் சட்ட மன்றங்கள் மற்றும் நாடாளுமன்றத்தில் இடம் பெறுவது நாட்டில் 
அரசியல் தரம் குறித்த கவலையை ஏற்படுத்தியுள்ளது. தேர்தல் ஆணையமும் சட்ட 
ஆணையமும் ஒரு எளிய தீர்வை முன்வைத்துள்ளன. ஒரு குறிப்பிட்ட பிரிவைச் சேர்ந்த 
குற்றம் சாட்டப்பட்டுள்ள நபர்கள் வேட்பாளராக போட்டியிட தகுதியற்றவர்கள் 
என அறிவிக்கப்பட வேண்டும் என இந்த அமைப்புகள் ஆலோசனை 
தெரிவித்துள்ளன. மக்கள் பிரதிநிதித்துவ சட்டம், தண்டனை விதிக்கப்பட்ட 
நபர்களை வேட்பாளர்களாக நிறுத்துவதற்குத் தடைவிதிக்கிறது. ஆனால், குற்றம் 
சாட்டப்பட்டுள்ள அரசியல்வாதிகளுக்கு எந்தத் தடையும் விதிக்கப்படவில்லை. இது, 
பொதுமக்கள் அபிப்பிராயத்திற்கும் சட்ட விதிமுறைகளுக்குமிடையே ஒரு பிளவை 
ஏற்படுத்தியுள்ளது. 

சில அரசியல் கட்சிகள் நடத்திய கூட்டங்களில் இந்தப் பிரச்சினை விவாதிக்கப்பட்டன. 
இவற்றால், நிலுவையில் உள்ள வழக்குகள் குறித்த பிரச்சினைகளுக்கு ஒரு தீர்வைக் 
காண முடியவில்லை. குற்றம் நிரூபிக்கப்படும் வரை ஒருவர் நிரபராதி என்றே 
சட்டம் கூறுகிறது. எனவே, குற்றம் சாட்டப்பட்ட நபரைக் குற்றவாளியாக கருத 
முடியாது. சட்டம் ஒழுங்கு பிரச்சினை என்பது மாநில அரசு சம்பந்தப்பட்ட விஷயம். 
பல மாநிலங்களில் பழிவாங்கும் அரசியல் போக்கு நிலவுவதால், தங்கள் அரசியல் 



எதிரிகளுக்கு விரோதமாக வழக்கு ஜோடனை செய்வதில் அரசுக்கு எந்த சிரமமும் 
இருக்காது என்று இவர்கள் மேலும் கூறுகின்றனர். குற்றப்பத்திரிகை தாக்கல் 
செய்யப்படும்போது நீதிமன்றங்கள் அடிப்படை ஆதாரங்களைப் பார்க்கின்றன. ஒரு 
குற்றம் பதிவு செய்யப்படுவதை அடிப்படையாக வைத்து தகுதியிழக்கச் செய்வது 
என்பது சட்ட நடமுறைகள் சீர்குலைவதற்கு வழிவகுத்துவிடும். 

தேசிய ஜனநாயக கூட்டணி அரசின் ஆட்சியின்போது நாங்கள் இதற்கு ஒரு 
நடுநிலையான வழியைக் கண்டறிவதற்கு முயன்றோம். ‘கொடிய குற்றங்கள்’ என்று 
ஒரு சில குற்றங்கள் வகைப்படுத்தப்பட்டன. இப்படிப்பட்ட கொடிய குற்றங்களில் 
இரண்டு வழக்குகளில் குற்றம் சாட்டப்படும் ஒருவர், வேட்பாளராக போட்டியிடும் 
தகுதியை இழந்துவிடுவார் என்று கூறும் ஒரு மசோதா தயாரிக்கப்பட்டது. தேசிய 
ஜனநாயக கூட்டணி அரசு ஆதரித்த இந்த மசோதாகூட மற்ற அரசியல் கட்சிகளால் 
நிராகரிக்கப்பட்டது. 

பிறகு இதற்கு என்னதான் தீர்வு? இந்த விஷயத்தில் சட்ட அமைப்பு மவுனம் காக்க 
முடியுமா? உச்ச நீதி மன்றம் இதற்கு ஒரு தீர்வு காண முனைந்துள்ளது. ஒரு 
குற்றம் நிரூபிக்கப்படும் வரை சாட்டப்படும் நபர் நிரபராதி என்ற கோட்பாட்டை 
இந்த தீர்வு தக்க வைக்கிறது. உள்நோக்கத்துடன் ஜோடிக்கப்பட்ட குற்றப் 
பத்திரிகைகளுக்கு இது ஒரு அரணாக செயல்படுகிறது. இது ஒருவர் மீது குற்றப் 
பத்திரிகை தொடரப்படுவதாலேயே அவரை நிராகரிப்பதில்லை. அதே சமயத்தில், 
தாமதமாக்கப்படும் விசாரணையைப் பொருத்தவரை எம்.பி. அல்லது எம்.எல்.ஏ. 
ஆகிய எந்த அரசியல்வாதிகளுக்கும் விலக்கு அளிக்கப்பட மாட்டாது. மக்களுக்கு 
கடமையாற்றும் பதவியில் இருப்பவர்கள் சந்தேகத்திற்கு அப்பாற்பட்டவர்களாகவே 
இருக்க வேண்டும். அவருடைய வழக்கு விரைவாக, தினசரி அடிப்படையில் நடத்தி 
முடிக்கப்பட வேண்டும். சாத்தியமில்லாத அசாதாரண காரணங்கள் இருந்தால் ஒழிய 
இப்படிப்பட்ட வழக்குகள் சாதாரணமாக ஒரு வருடத்திற்குள் முடிக்கப்பட்டாக 
வேண்டும். 

குற்றவாளி என்று நிரூபிக்கப்படும் வரை ஒருவர் நிரபராதிதான் என்ற சட்டத்தை 
உச்ச நீதி மன்றம் தக்க வைத்துக்கொள்கிறது. அதே நேரத்தில், தேர்ந்தெடுக்கப்பட்ட 
பிரதிநிதிகளை இது கடுமையான, தீவிரமான கண்காணிப்பில் வைக்கிறது. இந்த 
உத்தரவை நான் வரவேற்கிறேன். சரியான திசையில் மேற்கொள்ளப்படும் ஒரு 
நடவடிக்கை இது.   


